R E L A C I O N PËR
PROJEKTLIGJIN “PËR DISA SHTESA DHE NDRYSHIME
NË LIGJIN NR.9975, DATË 28.7.2008 ‘PËR TAKSAT KOMBËTARE’, TË NDRYSHUAR”
I.        QËLLIMI  I  PROJEKT-AKTIT  DHE  OBJEKTIVAT  QË SYNOHEN TË ARRIHEN
Qëllimi i përgatitjes së këtij projektligji lidhet me rishikimin e politikës fiskale për disa taksa kombëtare, nevojshmëri e cila ka dalë nga zbatimi në praktikë i këtyre taksave.
Dy janë taksat kryesore që propozohen për rishikim: taksa e rentës minerale për mineralet jo metalike dhe taksa mbi primin e sigurimeve.
Gjithashtu, në projektligj propozohet edhe një taksë e re kombëtare, taksa e regjistrimit dhe taksa vjetore për automjete luksoze. Ky projektligj është pjesë e Paketës Fiskale 2016.
II.   VLERËSIMI   I   PROJEKT-AKTIT   NË   RAPORT   ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektvendimi i Këshillit të Ministrave është i përfshirë në programin analitik të akteve të parashikuara për miratim në vitin 2015.
III.    PËRPARËSITË,  PROBLEMATIKAT,  EFEKTET  E  PRITSHME TË KËTIJ PROJEKTVENDIMI
1. Rishikimi i taksës së rentës minerale për mineralet jo metalike
Aktualisht taksa e rentës është si përqindje ndaj çmimit të shitjes me shumicë ose ndryshe ad valorem. Gjatë zbatimit në praktikë është konstatuar problematika e nëndeklarimit të çmimit të shitjes. Shumica e mineraleve tona eksportohen dhe ka një proces të verifikimit të çmimit të eksportit mes doganës sonë dhe vendit pritës, në rastet e mineraleve jo metalike të tilla si: argjilë, pllaka, bitum, alabastër, mermer, etj, shumica e shitjeve kryhen  brenda vendit dhe çështja e  verifikimit të çmimit të shitjes është shumë e dyshimtë.
Për të adresuar këtë problematikë, propozohet që taksa e rentës së mineraleve jo- metalike të jetë fikse për njësi e jo e lidhur me çmimin e shitjes.
2. Rishikimi i taksës së pullës
Projekt-ligji propozon rishikim të shtojcës nr.3 të ligjit ekzistues që lidhet me taksën e akteve dhe të pullës.
Aktualisht ligji ekzistues ka shtojcën e mëposhtme:
Shtojca nr.3 TAKSA E AKTEVE DHE E PULLËS Masa e taksës (në lekë)
1. Për lëshimin e certifikatave për përdorim brenda vendit                    50 lekë
2. Për lëshimin e dokumentit “Certifikatë për lidhje martese”
në gjuhë të huaj                                                                                      200 lekë
3. Për lëshimin e dokumentit “Certifikatë lindjeje”
në gjuhë të huaj                                                                                      200 lekë
4. Për lëshimin e dokumentit “Certifikatë martese”
në gjuhë të huaj                                                                                      200 lekë
5. Për regjistrimin e shtetasve të huaj, pas dhënies
së shtetësisë shqiptare                                                                           2 000 lekë
6. Për procedurën e ndryshimit të emrit/mbiemrit                                1 000 lekë
7. Për mbajtjen e akteve të lidhjes së martesës                                     1 000 lekë
8. Për procedurën për veçim/bashkim familjesh të shtetasve               1 000 lekë
Propozimi i rishikimit të kësaj shtojce ka ardhur nga Ministria e Brendshme dhe lidhet   ngushtësisht   me   finalizimin   e  punës   për   rregullimin   e   çështjes   së toponimeve,   e   cila   mori   zgjidhje   si   nga   ana   teknike   e   përshtatjes   së funksionaliteteve në Regjistrin Kombëtar të Gjendjes Civile (RKGjC) të vitit 2010, për sa i përket mënyrës së pasqyrimit të emrave gjeografikë të romanizuar, toponimeve, ashtu dhe ndryshimeve në legjislacion dhe akteve nënligjore. Ndryshimet konsistuan në miratimin e dy modeleve të reja të certifikatave për përdorim nga autoritetet e huaja, përkatësisht:
-
Modeli Nr. 15, “Certifikatë vdekjeje”, për përdorim nga autoritetet e huaja;
dhe
-
Modeli Nr. 16, “Certifikatë familjare”, për përdorim nga autoritetet e huaja.
Këto ndryshime në shtimin e gamës së modeleve të dokumentacionit, certifikatave që lëshon shërbimi i gjendjes civile, duhet të gjejnë pasqyrim dhe në kuadrin ligjor që rregullon dhe përcakton llojet e taksave, pra në dispozitat e ligjit aktual që kërkojmë të ndryshojmë.
Me  anë  të  ndryshimeve  të  propozuara  në  këtë  projektligj  nga  Drejtoria  e
Përgjithshme e Gjendjes Civile, është bërë një ri-grupim i dokumentacionit që lëshon shërbimi i gjendjes civile, sipas qëllimit të përdorimit të tyre, respektivisht
për përdorim brenda vendit dhe për përdorim jashtë vendit, duke përcaktuar edhe
masën e taksës në lekë.
Miratimi i projektligjit është i nevojshëm, duke qenë se në ligjin aktual “Për taksat kombëtare”, të ndryshuar, nuk është parashikuar masa e taksës për certifikatat e reja të miratuara, sipas vendimit të sipërcituar dhe modeleve përkatëse.
SHTOJCA NR. 3 E NDRYSHUAR: TAKSA E AKTEVE DHE E PULLËS MASA E TAKSËS
1.Për lëshimin e certifikatave për përdorim brenda vendit                     50 lekë
2.Për lëshimin e certifikatave për përdorim nga autoritetet e huaja       200 lekë
3.Për regjistrimin e shtetasve të huaj pas dhënies së shtetësisë shqiptare
2 000 lekë
4.Për procedurën e ndryshimit të emrit/mbiemrit                                   1 000 lekë
5.Për mbajtjen e akteve të lidhjes së martesës                                        1 000 lekë
6.Për procedurën për veçim/bashkime familjeje                                     1 000 lekë
3.Taksa mbi primin e sigurimeve
Nga 1 janar 2015 zbatohet taksa mbi primin prej 3% mbi primet e shkruara, me përjashtim të primeve për produktet e jetës, shëndetit në udhëtim dhe kartonit
jeshil. Efekti në të ardhura për vitin 2015 vlerësohet të jetë rreth 220 milionë lekë.
Kjo masë u propozua në kuadër të rishikimit të politikës fiskale të trajtimit të primeve dhe bazuar në eksperiencat evropiane. Kështu, nga data 1 janar 2015 ndodhën dy ndryshime të rëndësishme fiskale lidhur me primin: primet u përjashtuan nga tatimi mbi vlerën e shtuar , bazuar në direktivën evropiane, prej
20%, si dhe po në këtë datë hyri në fuqi një taksë kombëtare, 3% mbi shumën e
primit bazuar në eksperiencat evropiane.
Sipas të dhënave nga zbatimi i kësaj takse, rezulton se TVSh e përjashtuar për primet është 1.3 miliardë lekë, ndërsa të ardhurat nga primi për vitin 2015 vlerësohen 287 milionë lekë.
Në bashkërendim me FMN, propozohet që për të korrektuar këtë “deficit”, sepse diferenca ka shkuar tek kompanitë e sigurimit, të rritet masa e taksës së primit nga
3% në 10%. Nga zbatimi në praktikë i përjashtimit nga TVSh të primeve rezultoi se çmimi në treg i primeve “de fakto” nuk pësoi rënie me uljen prej 20% të çmimit
të primit. Pra shuma prej 1.3 miliardë lekë e TVSh së përjashtuar ka shkuar si
“fitim” i pastër për shoqëritë e sigurimit.
Të ardhurat nga taksa  e primit me 10% llogariten të jenë rreth 700 milionë lekë më shumë se viti 2015.
4.Automjetet luksoze
Propozohet të shtohet një taksë e re, taksa e regjistrimit të makinave luksoze dhe taksë vjetore e makinave luksoze, respektivisht, 70 mijë lekë për regjistrimin dhe
21 mijë lekë çdo vit.
Propozimi për këtë taksë të re vjen si rrjedhojë e taksimit të makinave luksoze që janë dhe konsiderohen makina luksi. Kjo masë taton individin e pasur.
IV.   VLERËSIMI I LIGJSHMËRISË, KUSHTETUESHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektligji është në përputhje me Kushtetutën.
V.        VLERËSIMI I SHKALLËS SË PËRAFRIMIT ME ACQUIS COMMUNAUTAIRE
Ky   projektligj   nuk   ka   për   qëllim   përafrimin   e   legjislacionit   me   Acquis
Communitaire.
VI.    PËRMBLEDHJE SHPJEGUESE E PËRMBAJTJES SË PROJEKT- AKTIT
Neni 1 i projektligjit propozon që në nenin 2 “Përkufizime” të ligjit, të shtohet përkufizimi i “automjeteve luksoze”, i cili në vijim, trajtohet si objekt tatimi. Përkufizimi i dhënë në këtë ligj për automjet luksoz është: “autovetura deri në 4+1, me cilindratën të barabartë ose më të madhe se 3000 cm3”. Ka diskutime të shumta lidhur me përkufizimin e një automjeti luksoz, në bazë të kuajve fuqi, të vlerës së makinës apo të vitit të prodhimit apo të markës.
Në bashkërendim me F.M.N. u dakordësua për përkufizimin në bazë të cilindratës për arsye se Drejtoria e Shërbimit të Transportit Rrugor nuk mban rekorde të makinave sipas vlerës së tyre. Përkufizimi sipas markave është diskriminues. Për
këtë arsye, për ta bërë edhe më të thjeshtë zbatimin e kësaj politike, është dakortësuar që makinat luksozë të përkufizohen sipas cilindratës.
Neni 2 i projektligjit propozon që taksat mbi makinat luksoze, taksa e regjistrimit dhe taksa vjetore, t’i shtohen listës së taksave kombëtare, në nenin 3 të ligjit.
Neni 3 i projektligjit propozon ndryshime në pikën 4, të nenit 4 lidhur me taksën e rentës minerale, duke propozuar një Shtojcë të re, me norma të reja rente mbi mineralet jo metalore, nga vlerë, në përqindje të çmimit në shitjes, në taksë fikse për njësi, ton ose m3. Renta minerale për naftën bruto, gazin, dhe mineralet metalore mbetet e pandryshuar dhe në përqindje të çmimit të shitjes.
Neni 3 i projektligjit propozon ndryshim të Shtojcës nr 3 të ligjit aktual, i cili lidhet me  taksën  e  pullës  që  zbatohet  për  dokumente  të  ndryshme  të  lëshuara  nga Drejtoria e Përgjithshme e Gjendjes Civile. Në shtojcën e re të propozuar, modelet e certifikatave që lëshon Shërbimi i Gjendjes Civile, janë grupuar sipas qëllimit të përdorimit të tyre, pra në certifikata për përdorim brenda vendit, ku masa (vlera) e taksës për të cilat është 50 (pesëdhjetë) lekë dhe certifikata për përdorim nga autoritetet e huaja, me masën e taksës në lekë prej 200 (dyqind) lekë.
Pra, dy modelet e reja të certifikatave, të miratuara me vendimin Nr.555, datë
27.8.2014, të Këshillit të Ministrave, të grupuara si certifikata për përdorim nga autoritetet e huaja, është menduar që të kenë të njëjtën vlerë, sikurse dhe modelet e tjera,  “certifikatë  për  lidhje  martese”,  “certifikatë  lindjeje”  dhe     “certifikatë martese” për përdorim nga autoritetet e huaja.
Me dy modelet e shtuara së fundmi plotësohet spektri i dokumentacionit që lëshon shërbimi i gjendjes civile, të cilat bëjnë të mundur dhe pajisjen me dokumentacion për kategorinë e shtetasve të huaj, të cilat pasqyrojnë në shërbimin e gjendjes civile në Shqipëri faktet juridike të ndodhura, siç është dhe ai i vdekjes.
Në  nenin  4  të  projektligjit  përcaktohet  se  taksa  mbi  primet  e  shkruara,  me përjashtim të primeve të sigurimit për produktet e jetës, shëndetit në udhëtim dhe kartonit jeshil, është 10 për qind e shumës së primit.
Në nenin 5 të projektligjit përcaktohet se pavarësisht nga pagesa e taksës vjetore e mjeteve të përdorura , mbi makinat luksoze zbatohet taksë regjistrimi në masën
70.000 (shtatëdhjetë mijë) lekë për regjistrim të çdo makine luksoze dhe taksë vjetore në masën 21.000 (njëzet e një mijë ) lekë çdo vit. Në kuptim të këtij ligji,
makinë luksoze konsiderohet një autoveturë deri në 4+1, e cila ka cilindratën të barabartë ose më të madhe se 3000 cm3.
Në nenet 6 dhe 7 përcaktohet agjenti dhe masa e tarifës së agjentit të taksës së
makinave luksoze, që është Drejtoria e Përgjithshme e Shërbimit të Transportit
Rrugor.
VII.
INSTITUCIONET
DHE
ORGANET
QË
NGARKOHEN
PËR ZBATIMIN E AKTIT
Institucioni që ngarkohet për zbatimin e këtij vendimi dhe nxjerrjen e urdhrave, është Ministria e Financës.
VIII. PERSONAT  DHE  INSTITUCIONET  QË  KANË  KONTRIBUAR NË HARTIMIN E PROJEKT-AKTIT
Projektligji
është  hartuar  nga  strukturat
përkatëse  teknike  të  Ministrisë  së
Financave.
IX.
RAPORTI
I
VLERËSIMIT
TË
ARDHURAVE
DHE SHPENZIMEVE BUXHETORE
Ky projektligj ka efekte pozitive në të ardhurat e buxhetit të shtetit, të vlerësuar dhe përfshira në projektbuxhetin e shtetit të vitit 2016.
 Të ardhurat shtesë nga rritja e taksës së primit janë 700 milionë lekë dhe të ardhurat shtesë nga zbatimi i taksave të reja për makinat luksoze janë rreth
349 milionë lekë.
 Të ardhurat shtesë nga  mirëadministrimi i taksës së rentës minerale për mineralet jometalike do të jenë rreth 400 milionë lekë.
KËSHILLI I MINISTRAVE


